
Annotatsiya: Ushbu tezisda O‘zbekistonda raqamli iqtisodiyotning rivojlanish darajasi, statistikasi hamda 
raqamlashtirishni yanada jadal rivojlantirish borasida amalga oshirilgan chora-tadbirlar o‘rganilgan. Hamda 
O‘zbekiston iqtisodiyotining raqamli ko‘rinishi va so‘nggi tendensiyalari ko‘rib chiqilgan.

Kalit so‘zlar: raqamli iqtisodiyot, Raqamli O‘zbekiston, raqamli texnologiyalar, sun’iy intellekt va elektron 
hukumat.

Аннотация: В данной диссертации исследуется уровень развития цифровой экономики в 
Узбекистане, статистические данные и меры, принятые для дальнейшего ускорения цифровизации. 
Также рассматривается цифровая среда и последние тенденции развития узбекской экономики.

Ключевые слова: цифровая экономика, Цифровой Узбекистан, цифровые технологии, 
искусственный интеллект и электронное правительство.

Abstract: This thesis studies the level of development of the digital economy in Uzbekistan, statistics and 
measures taken to further accelerate digitalization. It also examines the digital landscape and recent trends of 
the Uzbek economy.

Keywords: digital economy, Digital Uzbekistan, digital technologies, artificial intelligence and e-government.
 

K I R I S H
Bugungi kunda raqamli texnologiyalar va sun’iy intellekt jahon miqyosida barcha sohalarga kirib kelmoqda 

va ushbu sohalarning jadal rivojlanishiga ta’sir ko‘rsatmoqda. Shu bilan bir qatorda, raqamli texnologiyalar va 
sun’iy intellektning iqtisodiyot sohasiga kirib kelishi iqtisodiy operatsiyalarning tezlashishi va soddalashishiga, 
shaffoflikning ortishiga, nazorat mexanizmlarining takomillashishi orqali boshqaruv tizimining takomillashishiga 
sabab bo‘ldi. Umumiy qilib aytganda, bu jarayon muhim o‘zgarishlarga sabab bo‘lmoqda. O‘zbekiston ham 
ushbu global tendensiyalardan chetda qolmagan holda, iqtisodiyotning ko‘p tarmoqlarida innovatsion raqamli 
infratuzilmalarni joriy etishga alohida e’tibor qaratmoqda. Buning yaqqol isboti sifatida O‘zbekiston Respublikasi 
Prezidentining 2020-yil 5-oktabrdagi PF-6079-sonli “Raqamli O‘zbekiston — 2030” strategiyasini tasdiqlash va 
uni samarali amalga oshirish chora-tadbirlari to‘g‘risida”gi Farmoni [1] bilan “Raqamli O‘zbekiston — 2030” 
milliy strategiyasi tasdiqlanganini keltirish mumkin. Ushbu strategiyaga ko‘ra, 2030-yilgacha davlat xizmatlarini 
to‘liq raqamlashtirish, elektron hukumat tizimini kengaytirish, katta bazaga ega bo‘lgan ochiq axborot tizimini 
yaratish hamda raqamli iqtisodiyotning YAIMdagi ulushini 30 foizga yetkazish bo‘yicha maqsadli ko‘rsatkichlar 
hududlar kesimida yanada batafsil yoritilgan.

M A V Z U G A  O I D  A D A B I Y O T L A R  S H A R H I
So‘nggi yillarda raqamli iqtisodiyotni jadal rivojlantirish yo‘lida chuqur ilmiy izlanishlar olib borilmoqda. 

Buning natijasida ilmiy-o‘quv qo‘llanmalar va maqolalar soni oshib bormoqda. O‘zbekistonda raqamli 

iqtisodiyotni yanada tezroq va samaraliroq rivojlantirish rejasi bo‘lgan “Raqamli O‘zbekiston – 2030” milliy 
strategiyasi qabul qilingan. Ushbu strategiyaga ko‘ra, 2030-yilgacha davlat xizmatlarini to‘liq raqamlashtirish, 
elektron hukumat tizimini kengaytirish, katta bazaga ega bo‘lgan ochiq axborot tizimini yaratish belgilangan. 
Norqulov Ilhom Ibrohimovichning “O‘zbekistonning raqamli iqtisodiyoti: raqamli tadbirkorlik va sun’iy intellekt 
holati” (2025) nomli o‘quv qo‘llanmasi Shveysariya taraqqiyot va hamkorlik agentligi hamda BMT Taraqqiyot 
dasturining qo‘shma loyihasi ko‘magida tayyorlangan1. Ushbu qo‘llanmada O‘zbekistonning raqamli iqtisodiyoti 
qanday darajada ekanligi aniq statistikalar bilan o‘rganilgan. Rahmonov Samandarning “Development of 
Digital Economy of Uzbekistan and Impact on Economic Growth” maqolasida2 “Raqamli O‘zbekiston – 2030” 
strategiyasining iqtisodga oid asosiy maqsadlari va O‘zbekistonda raqamli iqtisodiyotning rivojlanish darajasi 
yoritib berilgan.

T A D Q I Q O T  M E T O D O L O G I YA S I
Ushbu tadqiqotda O‘zbekiston iqtisodiyotida raqamli texnologiyalar va sun’iy intellektning rivojlanish 

tendensiyalari, ularning iqtisodiy o‘sish va boshqaruv tizimiga ta’siri hamda raqamli transformatsiya 
jarayonlarining bugungi holatini o‘rganish maqsad qilingan. Tadqiqot davomida ilmiy bilishning tahlil va sintez, 
taqqoslash, statistik tahlil, mantiqiy mushohada hamda umumlashtirish usullaridan foydalanildi. Tadqiqot 
natijasida O‘zbekistonda raqamli iqtisodiyot va sun’iy intellekt texnologiyalarining rivojlanish darajasi, mavjud 
muammolar hamda istiqboldagi rivojlanish yo‘nalishlari aniqlanib, ularni takomillashtirish bo‘yicha ilmiy-amaliy 
xulosalar shakllantirildi.

T A H L I L  V A  N A T I J A L A R
O‘zbekistonda raqamli transformatsiya jarayoni jadal sur’atlar bilan amalga oshirilmoqda va u mamlakatning 

nafaqat ijtimoiy, balki iqtisodiy rivojlanishida ham muhim strategik omil sifatida namoyon bo‘lmoqda. 
O‘zbekistonda raqamli iqtisodiyot rivojlanish darajasini to‘rtta asosiy yo‘nalish bo‘yicha tahlil qilish mumkin.

1. Elektron hukumat
O‘zbekiston elektron hukumat sohasida sezilarli natijalarga erishmoqda. 2023-yilgi Global innovatsiya 

indeksida O‘zbekiston “Hukumatning onlayn xizmatlari” indikatori bo‘yicha 132 mamlakat ichida 57-o‘rinni 
egalladi3. Raqamli hukumatni rivojlantirishning huquqiy asoslari sifatida O‘zbekiston Respublikasining 2021-yil 
22-apreldagi O‘RQ-684-sonli “Davlat xaridlari to‘g‘risida”gi Qonuni [2], O‘zbekiston Respublikasining 2015-yil 
9-dekabrdagi O‘RQ-395-sonli “Elektron hukumat to‘g‘risida”gi Qonuni [3], O‘zbekiston Respublikasining 2014-
yil 5-maydagi O‘RQ-369-sonli “Davlat hokimiyati va boshqaruvi organlari faoliyatining ochiqligi to‘g‘risida”gi 
Qonuni [4], O‘zbekiston Respublikasining 2022-yil 12-oktabrdagi O‘RQ-793-sonli “Elektron raqamli imzo 
to‘g‘risida”gi Qonuni [5], O‘zbekiston Respublikasining 2019-yil 2-iyuldagi O‘RQ-547-sonli “Shaxsga doir 
ma’lumotlar to‘g‘risida”gi Qonuni [6] hamda O‘zbekiston Respublikasining 2004-yil 29-apreldagi 611-II-sonli 
“Elektron hujjat aylanishi to‘g‘risida”gi Qonunini [7] keltirish mumkin. “Raqamli hukumat” loyihalarini boshqarish 
markazi vakillarining ma’lumotlariga ko‘ra, raqamlashtirilgan xizmatlar soni 2022-yil yanvaridagi 307 tadan 
keyingi davrlarda 675 taga yetgan. Shu bilan birga, elektron davlat xizmatlari ko‘lami bosqichma-bosqich 
kengayib, turli vazirlik va idoralar tomonidan ko‘rsatiladigan xizmatlar Yagona interaktiv davlat xizmatlari portali 
orqali fuqarolar va tadbirkorlik subyektlariga taqdim etilmoqda. Amaliy misol sifatida OneID va My.gov.uz 
tizimlarini keltirish mumkin. Ushbu tizimlar foydalanuvchilarga ko‘plab elektron davlat xizmatlaridan masofadan 
foydalanish imkonini beradi. Bu esa fuqarolarning vaqt va xarajatlarini tejash, davlat xizmatlaridan foydalanish 
qulayligini oshirishga xizmat qiladi. Shuningdek, davlat xaridlarining elektron tizimi — dxarid.uz ham davlat 
xaridlari jarayonlarida ochiqlik va nazorat mexanizmlarini kuchaytirishga xizmat qilmoqda.

Bank sohasida va investitsiya bozorida raqamli transformatsiyaning roli
Bank sohasiga raqamlashtirishning kirib borishi bu sohalarning rivojlanish istiqbolida keskin burilishga 

sabab bo‘ldi. Hozirgi kunda har bir bankning o‘z shaxsiy platformalari mavjud. Bu esa bank mijozlariga bankning 
deyarli barcha xizmatlaridan, ya’ni pul o‘tkazmalari, kredit olish, depozit qo‘yish, bank kartalarini xarid qilish kabi 
xizmatlardan virtual tartibda foydalanish imkoniyatini beradi. 

1	  Iqtisodiyot va Moliya Vazirligi nomidan chiqarilgan N.I Ilhomning “O‘zbekistonning raqamli iqtisodiyoti: raqamli tadbirkorlik va sun’iy intellekt 
holati” o‘quv qo‘llanmasi. 2025 yil-114b

2	  Rahmonov Samandarning “Development of digital economy of Uzbekistan and impact on economic growth” maqolasi.
3	  WIPO (2023): Global Innovatsiya Indeksi.

1-jadval 
2026-yil 1-mart holatiga ko‘ra banklarda raqamli texnologiyalarining ko‘rsatkichlari4.

Tijorat banklari
Muomaladagi 

bank kartalari soni

O‘rnatilgan 
to‘lov 

terminallari soni

O‘rnatilgan 
bankomat va 

infokiosklar soni

2026-yil yanvar-fevral oyi 
davomida to’lov terminallari 

orqali tushgan tushumlar 
(mln so‘mda)

Milliy bank 4 266 400 42 030 1 024 6 174 956
Hamkorbank 4 108 711 59 903 752 3 641 467

Agrobank 6 628 534 32 493 1 823 3 381 834
Xalq banki 11 109 076 33 525 3 132 4 474 338
TBC bank 4 214 360 6 0 6 520 018

Uzum Bank 6 010 597 0 513 4 944 029
Jamisi (boshqa banklarni 

hisobga olingan) 70 951 598 439 462 45 311 82 925 646

Yuqoridagi statistik ma’lumotga ko‘ra, hozirda qariyb 71 mln ta bank kartasi muomalada ekan, shundan 13 
foizi Xalq bankiga tegishli. TBC Bank va Uzum Bank boshqa banklarga nisbatan yaqin yillarda ochilgan onlayn 
banklar bo‘lishiga qaramasdan, muomaladagi bank kartalari soni bo‘yicha 2- va 3-o‘rinlarni egallagan, so‘nggi 2 
oyda to‘lov terminallari orqali tushgan tushumlari bo‘yicha Xalq bankinikidan ham yuqori ko‘rsatkich qayd etgan. 
Bu holat raqamli bank xizmatlariga talab ortib borayotganini ko‘rsatadi.

Raqamli texnologiyalar va sun’iy intellektning biznes sohasiga ta’siri
O‘zbekistonda biznesni raqamlashtirish jarayoni davom etmoqda. 2024-yilda elektron tijorat (e-commerce) 

bozori hajmi 1,2 milliard dollarni tashkil etgan bo‘lib, bu umumiy chakana savdoning 3,8 foiziga teng. KPMG 
(Klynveld Peat Marwick Goerdeler) prognoziga ko‘ra, 2027-yilga borib elektron tijorat ulushi chakana savdoda 
9–11 foizga yetadi va bozor hajmi 1,8–2,2 milliard dollar oralig‘ida bo‘ladi. Buning misoli sifatida O‘zbekistonda 
so‘nggi yillarda ommalashib kelayotgan “Uzum Market”, “Yandex Market”, “Ozon” va “OLX” onlayn savdo 
platformalarini keltirish mumkin.

 

1-rasm: O‘zbekistonda onlayn xaridlari tarkibiy ulushi5
Biroq hozir ham ayrim muammo va cheklovlar mavjud, ya’ni bular: ma’lumotlarni topishdagi notekisliklar, 

xabardorlik va resurslarni taqsimlashdagi sezilarli bo‘shliqlar. Bu muammolarning asosiy sababi sifatida 
O‘zbekistonda yuridik va jismoniy shaxslarning raqamli savodxonligi va malakalari yetishmasligi hisoblanadi. 
Hukumat tomonidan bu muammolarni yechish borasida ko‘plab chora-tadbirlar ko‘rilmoqda. Misol uchun, 
IT Park rezidentlariga berilgan soliq imtiyozlarini olishimiz mumkin. IT Park rezidentlari maqomi — bu qulay 
shartlarda faoliyat yuritishni xohlovchi IT-kompaniyalar va IT-o‘quv markazlariga beriladigan maxsus maqomdir. 
Imtiyoz shundan iboratki, rezidentlar daromad solig‘ini pasaytirilgan 7,5 foiz stavkada to‘laydi va qolgan barcha 

4	  Manba: https://cbu.uz/uz/statistics/paysistem/3618592/ muallif tomonidan Markaziy bank ma’lumotlari asosida tayyorlandi.
5	  Manba: Muallif tomonidan Official Website of the United States government ma’lumotlari asosida tayyorlandi. https://www.trade.gov/

country-commercial-guides/uzbekistan-ecommerce

soliqlardan ozod qilingan. Ammo hali ham kichik biznes subyektlarining raqamli transformatsiyaga moslashuv 
sur’ati nisbatan pastligicha qolmoqda. Bu shuni ko‘rsatadiki, mavjud imtiyozlarning samaradorligini yanada 
oshirish zarur. Muammoning yechimi sifatida tadqiqot natijalaridan kelib chiqib, quyidagi taklifni ilgari surish 
mumkin, kichik biznes yoki firmalarga ham ma’lum miqdorda soliq imtiyozlari berish kerak. Bu ularga raqamli 
texnologiyalarga o‘tishga rag‘bat bo‘ladi va raqamlashtirishni tezlashtirishi mumkin.

O‘zbekistonda sun’iy intellektning ommalashish darajasi
Mamlakatimizda so‘nggi yillarda sun’iy intellektni rivojlantirish borasida ko‘plab chora-tadbirlar amalga 

oshirilmoqda. Dastlab 2021-yil 17-fevralda O‘zbekiston Prezidentining “Sun’iy intellekt texnologiyalarini jadal 
joriy etish uchun shart-sharoitlar yaratish chora-tadbirlari to‘g‘risida”6gi PQ-4996-sonli qarori qabul qilindi. Ushbu 
qaror mamlakatda sun’iy intellekt texnologiyalarini rivojlantirishning huquqiy asosini yaratib, sun’iy intellektni 
joriy etishni rivojlantirishning asosiy yo‘nalishlarini belgilab berdi. Ushbu qaror doirasida 2021–2022-yillarga 
mo‘ljallangan SI texnologiyalarini o‘rganish va joriy etish bo‘yicha chora-tadbirlar dasturi ishlab chiqildi. Unda 
bir qator muhim tashabbuslar, jumladan, SI strategiyasini ishlab chiqish, davlat xizmatlarida sun’iy intellektni 
qo‘llash, mahalliy SI ekotizimini yaratish va boshqalar kiritilgan. Prezidentimizning 2024-yil 14-oktabrdagi 
PQ-358-sonli qarori bilan “Sun’iy intellekt texnologiyalarini 2030-yilga qadar rivojlantirish strategiyasi”7 
tasdiqlandi. Bu strategiyadan asosiy ko‘zlangan maqsad mamlakatda SIni iqtisodiy va ijtimoiy sohada barqaror 
rivojlantirish rejasini yaratish hamda O‘zbekistonni 2030-yilga borib SIga tayyorlik indeksi bo‘yicha 50 ta 
yetakchi davlat qatoriga kiritishdan iborat.

2-jadval
O‘zbekistonning sun’iy intellektga tayyorlik indeksi8 

2021 2022 2023 2024 2025
Oʻrin 93 / 160 79 / 181 87 / 193 70 / 188 62 / 188

Umumiy natija 40.13 44.51 43.26 53.45 88.50
Hukumat ustuni 37.95 49.90 42.53 64.71 79.13

Texnologiya sektori ustuni 31.32 24.45 31.97 33.50 38.75

Ma’lumotlar va infratuzilma 
ustuni 51.13 59.17 55.28 53.45 45.87

Bundan tashqari, Yagona davlat xizmatlari portalida sun’iy intellektga asoslangan xizmatlar ulushi ortib 
bormoqda. Hozirda sun’iy intellekt davlat xizmatlari portallarida foydalanuvchilarga konsalting xizmatlarini 
taqdim etmoqda. Bunga misol sifatida “My.gov.uz” yoki “OneID”ni keltirishimiz mumkin. Biroq turli xil vaziyatlarni 
to‘laqonli tushunish borasida hali ham kamchiliklar mavjud. Shuningdek, hukumat tomonidan bu muammolarni 
bartaraf etish va yanada takomillashtirish borasida amaliy-ilmiy ishlar amalga oshirilmoqda.

X U L O S A  V A  T A K L I F L A R
O‘zbekistonda raqamli iqtisodiyot va sun’iy intellekt texnologiyalarining rivojlanishi so‘nggi yillarda izchil 

va jadal sur’atlarda amalga oshirilmoqda. Ayniqsa, “Raqamli O‘zbekiston – 2030” strategiyasi doirasida davlat 
xizmatlarini raqamlashtirish, elektron hukumat tizimini kengaytirish hamda iqtisodiyotning turli sohalariga 
zamonaviy raqamli infratuzilmalarni joriy etish bo‘yicha sezilarli natijalarga erishildi.

Tahlillar shuni ko‘rsatadiki, elektron hukumat tizimining rivojlanishi davlat xizmatlarining ochiqligi va 
shaffofligini oshirishga xizmat qilmoqda. Bank-moliya tizimida raqamli texnologiyalarning keng joriy etilishi esa 
moliyaviy operatsiyalarni tezlashtirib, aholiga qulaylik yaratmoqda hamda raqamli banklar ulushining oshib 
borayotganini ko‘rsatmoqda. Shu bilan birga, elektron tijorat va biznes sohasida raqamlashtirish jarayonlari 
iqtisodiy o‘sishning yangi omiliga aylanib bormoqda.

Sun’iy intellektni rivojlantirish borasida qabul qilingan strategik hujjatlar va amalga oshirilayotgan 
chora-tadbirlar mamlakatning global reytinglardagi o‘rnini yaxshilashga xizmat qilmoqda. Biroq ayrim 
muammolar, xususan, raqamli savodxonlik darajasining yetarli emasligi, kichik biznes subyektlarining raqamli 
transformatsiyaga sekin moslashuvi va texnologik infratuzilmadagi ayrim kamchiliklar mavjudligi bu sohada 

6	  2021-yil 17-fevralda O‘zbekiston Prezidentining “Sun’iy intellekt texnologiyalarini jadal joriy etish uchun shart-sharoitlar yaratish 
chora-tadbirlari to‘g‘risida”gi PQ-4996-sonli qaroridan.

7	  2024-yil 14-oktabrda tasdiqlangan “Sunʼiy intellekt texnologiyalarini 2030-yilga qadar rivojlantirish strategiyasi” dan.  PQ-358-son 
14.10.2024. Sunʼiy intellekt texnologiyalarini 2030-yilga qadar rivojlantirish strategiyasini tasdiqlash toʻgʻrisida

8	  Manba: Muallif tomonidan quyidagi adabiyotlardan foydalangan holda tayyorlandi: uz_digital-economy-study_uz.pdf va Uzbekistan 
improves position in Government AI Readiness Index 2025

qo‘shimcha islohotlarni talab etadi. Umuman olganda, raqamli transformatsiya O‘zbekiston iqtisodiyotining 
barqaror o‘sishi, raqobatbardoshligini oshirish va global iqtisodiy tizimga integratsiyalashuvida muhim omil 
bo‘lib xizmat qilmoqda.

